

  [image: cubierta.jpg]




  

     


  




  

    Yolanda Castaño




    O LIBRO DA EGOÍSTA




    [image: Image_001.png] 


  




  

    




    [image: Image_002.gif] 




    © Yolanda Castaño, 2014




    © Editorial Galaxia, 2014




    Avenida de Madrid, 44 baixo 36204 Vigo




    www.editorialgalaxia.com




    I.S.B.N.: 978-84-9865-576-6




    Ilustración da capa




    Egon Schiele: Rapaza espida




    cos brazos cruzados (Gerti)




    Deseño da cuberta




    M. Janeiro


  




  

     




    Á miña vida.




     




    Ós que a poboan.


  




  

     




    Non en van o seu nome comeza por YO.




     




    Estíbaliz Espinosa


  




  

     




    Interior




     




    TEMOS QUE METERNOS baixo as duchas frías antes de poñer a clareo a nosa entraña.


  




  

     




    ASÍ A MIÑA VISIÓN DA VEREA É un rostro dende atrás. Todos os lugares da semente. Todas as escuras raigames que se nacen en min. Non hai dirección que non me conteña, raza que non en min se comece e filas de díxitos estendendo para min os seus dedos ferais.


  




  

     




    PARA QUE VEÑA unha chuvia pura sobre o non saberse nada pulsaremos os silencios até arrincar unha uva demasiado violenta.


  




  

     




    ESTA CONSCIENCIA DE AUSENCIA E non hai regreso. Non hai regreso. Pero resisto ó chamamento das traxedias. Desacredito desa desfundación.




     




    Para cando o pálido manto da miña memoria se vai cubrindo desta pel que eu serei.


  




  

     




    O QUE INTERESA son os meus pasos.




     




    Coma un bosque de símbolos do que a miña ignorancia é significativa.


  




  

     




    SEI PERFECTAMENTE que todo está aquí. Como unha sorte de pálpitos que se entrega á miña man antes das horas. Unha condena que mece os meus insomnios. Nada ocorreu antes das horas. Eu non levaba barcos. Escribiamos cara adiante cando nos caeron as túnicas, e ficamos así, maquillados de rosa, coa boca mollada e os pés abertos, co magnífico libro das venturas agochado na vulva.




     




    Moito deixarse a pel pero eu non quixen aprender a chegar. Xardín exiguo, vento pechado de mans, infinita cuadrícula. Renuncio ó lugar do alento. Quero aprender a saír.


  




  

     




    UN DÍA MÁIS este ardor reclama o meu esquezo. Médrase cunha raíz intacta.




     




    Porque tamén o meu corpo renunciara á certeza abrirei corredoiras fronteirizas a media luz, con forza de desandar, ollos abertos. eeee Entrégame




    non recoñecer.


  




  

     




    FACER, DO MOR, instinto.


  




  

     




    QUE NOS SALVE tanta enfermidade, que insista na miseria que nos nega, que corra a borrar todo asideiro e nos poña no lugar de todo asombro. Que este aínda nos fecunde.


  




  

     




    SIMA MIÑA. Virxísima. Anuncia a túa desposesión. Esa fortuna.


  




  

     




    COMO FACER MÍTICA. Coma unha atmosfera asolada ou esfera mesta coas pernas branquecinas dos tirados en derredor, e que me envolve. As belísimas tallas de mármore.




    Incorpóreas.


  




  

     




    O DÍA ANTERIOR ó paso da mutación.




    Cremos nas conexións, nos conectores, no posuído. Todo ben. O resto está aquí, hai que darlle forma. Unha regandixa minúscula, microscópica, fai que se nos peguen estas baratas manías dos detrases.




    Voici.


  




  

     




    TODA ELISIÓN EXPLICITADA fixo dano. Non nos deu saído ese albedrío libre. Somos fillos, ¿lembras?




     




    Equipaxe estéril moi lonxe adentro. Nin é elegante o meu esforzo. Todo un campo de ruína sobre o eterno banquete.

